
Қазақтардың түркілік дәуірі кезеңінде дәстүрлі дүниетанымы болғаны мамандарға белгілі. Қазақ хандығы дәуірінің ақын-жыраулары мен би-шешендері осы орнықты қалыпты әрі қарай рухани сабақтастықпен жалғастырады. Қазақ жырауларының поэзиялық шығармашылығы қазақ халқының рухани-адамгершілік,философиялық-дүниетанымдық мәдениетінің қалыптасу тарихында ерекше орын алады. 
Қазақ жыраулары хан ордасында жүрiп, мемлекет басқару iсiне тығыз араласқан, хандар мен батырларға, бүкiл халыққа өсиет айтқан, болашақты болжап, iстiң жөнiн нұсқап жүрген дуа​лы ауыз, ақылгөй кеңесшiлерi, хандар мен ерлiкпен аты шыққан батырлардың, қолбасшылардың ерлiктерiн мадақ етiп, жыр айтқан жыршылары. Қазақ халқының ақын-жырауларының iшiнен аса көрнектi тұлғаларретiнде Сыпыра жырауды (ХIV ғ), Асан Қайғы, Қазтуған Сүйiнiшұлын (ХVғ), Доспамбет пен Шалкиiз жырауларды (ХVI ғ), Жиембет пен Марғасқажырауларды (ХVII ғ), Ақтамбердi мен Тəтiқара, Бұқар жырау мен Шалақынды (ХVIII ғ) атап өтуге болады.
Ақын-жыраулардың шығармашылығы мен дүниетанымы, біріншіден, этикалық және эстетикалық мәселелерге шоғырланды, елдің дәстүрлі түсінігімен астасты, тұстасты; екіншіден, ағартушылық түсінік пен жұмыстың бағытымен ұштасып, оны тірілте, қарқындата түсті; үшіншіден, туған елге, туған жерге, отанға деген сезімді оятты, ұлттың әлеуметтік толғанысы мен қозғалысына ұйытқы болды. Қазақтың ақындық дәстүрін жаңа түр мен дәрежеге көтерген жыраулар адам мен табиғатты бақылаудың өнегесін қалыптастырды, туған жер мен қазақтың қарым-қатынасын байыптаудың өрнегін жетілдірді. Туған жерге деген ақындық ыстық ықылас табиғат туралы сезімталдықты ұштады, шынайы сезімнің аясын кеңейтті. Елдікті еркіндіктен, бірлікті адамгершіліктен іздеген жыраулықтың тәлімгерлігі басым. Адамгершіліктің құндылығын дәріптеген  ақын-жыраулар өтпелі дүниенің көрікті бейнесін жасады. 
Жыраулар поэзиясының өзекті тақырыбы — туған елі, оған деген сүйіспеншілігі, елдің бірлігі, еркіндігі. Халқына жайлы қоныс, ырысты жер іздеген Асан қайғының: «Желмая мініп жер шалсам, тапқан жерге ел көшер» – деген ақылгөй сөзі – сол елінің қамын ойлаған жүрек сөзі. Сол сияқты Қазтуған жы​рау да «қайран менің Еділім» – деп еңіреп өткен. «Еділдің бойын ел жайлап, шалғынына бие біз байлап» – деп Доспамбет жырау армандаған, «ауылдан топыр үзілмей, ошақтың оты өшпесе, май жемесе қонағым... он кісіге жараса, бір кісіге асқан тамағым», деп Ақтамберді жырау еліне ырыс, молшылық тілеген, бейбіт, тыныштық өмірді қалаған. 
Жыраулар поэзиясы еліне деген ыстық сезімге толы. Олар сол еліне жалынды жырларын арнаған, халқын сол елі үшін қызмет етуге үндеген, керек болса, жанын пида етуге шақырған. Халқы үшін қан майданда шайқасқа түсіп, елін, жерін сыртқы жаудан қорғаған әйгілі халық батырларының ерліктерін жырлаған. 
Жыраулар өмір жайлы, достық жайлы, адамгершілік, ерлік жайлы, тіршілік жайлы жыр шерткен. Олар өмір диалектикасына да терең көз жіберген, дүниенің бірқалыпта тұрмайтынын («мы​нау жалған дүние кімдерден кейін қалмаған» – Шалкиіз), үнемі өзгерісте болатынын дұрыс пайымдаған. Жыраулар поэзиясында адамгершілік этика, мораль мәселелері кең орын алған. Оларда бүгінгі жастар ғибрат, тағлым алар дүниелер молшылық.[1, 56]
Сыпыра жырау Тоқтамыс хан билеген сұрапыл күңгірт уақытта өмір сүрген жырау болса керек. Ол тарыдай бытыраған, басы бірікпеген халықты бірлікке шақырған, аңыздар бойынша «тоғыз ханды түзеткен» тұлға болған. Бейбіт өмірді уағыздаған ақын, өткен баяғы заманды аңсап былай дейді:

«Отырушы едік жайласып,

Шалғында бие байласып,

Құлын-тайдай ойнасып,

Иіндесіп, сырласып...».

Қандай қиын заманды халық басынан өткізіп жатса да, Сыпыра жырау оның жарқын болашағына сенеді:

«Көп ішінде сөйлесем, Жас жігіт саған қарасам,

Қара лашын түйғынсың,

Асылыңа қарасам,

Құс алатын қырғисың.

Қызыл тілге келгенде,

Сар садақтың оғындай,

Көлденеңдеп зырғисың», - деп сүйсіне қарайды.[2, 309-310]
Асанқайғы жақсылардан үлгi алып, жамандардан бойды аулақ салудың қажеттiлiгiн, жас ұрпақтың ата-анасын, үлкендердi сыйлап қастерлеуiн, олардың ақылын тыңдап үнемi басшылыққа алуын, iзгi ниеттi жайсаң жан болып өсу қажеттiгiн еске салады. Осыған орай жыраудың: «Арғымаққа мiндiм деп, артқы топтан адаспа, артық үшiн айтысып, достарыңмен сынаспа» немесе «Қарындасыңды жамандап, өзiңе туған табылмас» деген сөздерiнiң тәлiм-тәрбиелiк мәнi зор. Оның толғауларында адамға деген мейiрiмдiлiк, қайырымдылық, сүйiспеншiлiк қай жағынан болса да, бiрiн-бiрi толықтырып жатады, туған-туыстармен тiл тигiзiп қырқыспайтын, бет жыртысып көңiл қалдырмайтын татулық сезiмi айқын бiлiнедi. 

Мiнезi жаман адамға, 
Ендi қайтiп жуыспа. 
Тәуiр көрер кiсiңмен, 
Жалған айтып суыспа– деген өсиеттi ұстайды.[3, 160-161б]
XV ғ. өмір сүрген Қазтуған Сүйінішұлы - Еділ мен Жайық арасын мекендеген ұлыстарды өмір бойы бірлікке шақырып, ел-жұртына тыныштық, бақ-дәулет тілеген жырау.

«Алаң да алаң, алаң жұрт,

Ақ ала ордам қонған жұрт», - деген ақынның екі жолынан, бір жағынан, оның халқына деген махаббатын, екінші жағынан, оның оған деген аяныш сезімін байқауға болатын сияқты. Жырау өзінің жеке өмірін халқының тағдырымен ажырамастық тұрғыдан қарап:

«Кіндігімді кескен жұрт,

Кір-қоңымды жуған жұрт», - деп оны биік бағалайды. Жырау  өз  жұртын  Отанды  сүюге,   ата-бабалардың  ғүмыр кешкен айнала ортасын әлпештеуге, оны қорғауға шақырады.
XVI ғ. көрнекті жырау Шалкиіз Тіленшіұлы болды.Ол жырларында өмірге терең көз жіберіп, аталы ғибратнамалық сөз қалдырған. Оның жырларынан ерлік сарыны айқын сезіледі. Ол
 «Дулығаның төбесі туған айдай болмаса, 
Батыршылық сүрмен-ді», 
«Дулығалы бас кескен, 
Ерлердің алдаспаннан игі қолы болар ма?»-деп батырлықты жоғары бағалаған. Жырау ел билейтін басшының қауым, әлеумет өміріндегі орнын да дұрыс бағалай білген. Ал сол ел билейтін адам қандай болуы керек дегенге, жырау « ғаділ төре, ел бастар» деп ел тағдыры, әділ басшыға байланысты деп даналық ой түйген. [2,  309-313б]
Жыраулар шығармалары мен дүниетанымдық көзқарастары бүгінгі күні де өте маңызды. Қазіргі жаһандану процесінің кең етек жайып, барлық рухани-мәдени байлығымызға әсерін тигізіп, өз үстемдігін жасауға талпынған дәуірде өз болмысымызды, ұлттық ерекшеліктерімізді, тіліміз бен ділімізді әлемдік рухани мәдениеттің бір бөлігі, ерекше түрі ретінде сақтап қалуға талпыныс жасап отырған кезде тарихқа, ата-баба даналығына арқа сүйеп, мәдени мұраны қалқан тұту үшін оның ерекшеліктеріне ден қойып оқып-білуі қажет деп ойлаймыз.
Қазақ халқының философиялық ойлаужүйесінің нағыз жарқын көріністерін айшықтай түсетін Сыпыра, Қазтуған, Доспамбет, Шалкиіз, Ақтамберді, Марқасқа,Жиембет, Бұқар сияқты жыраулардың елді ерлікке, бірліккешақырған жалынды жырлары, отты толғаулары бүгінгі ұрпақтәрбиесіне, ұлтты рухани қалыптастыру ісіне ат салысатыныанық.

